
TRIAIL CHLUASTUISCEANA

TÉACS NA MÍREANNA

Na giotaí sa triail chluastuisceana seo, 

tá siad curtha in oiriúint ó ghiotaí a foilsíodh in 

Saol, Bealtaine, 2008, Tidy Towns le Gaeilge, Aer Árann: Express It, 

www.corca-dhuibhne.com,

www.npa.ie, www.maryfromdungloe.com, www.anfearrua.com, www.independent.ie,  

.
Cainteoir 1:

Coláiste Mhuire, Marino, Scrúdú Atrialach faoi Theastais Ghaeilge, 2008.

Scrúdú le aghaidh Cáilíochta sa Ghaeilge.

Triail Chluastuisceana.

Leanfaidh an triail seo ar feadh beagnach uair an chloig.  Iarrtar ort éisteacht leis na giotaí cainte ar fad agus leis na treoracha a chloisfidh tú ar an téip.

Tá trí roinn sa triail:
Roinn A: Fógraí



    
Roinn B: Comhráite agus




Roinn C: Míreanna Nuachta

Tá na treoracha agus na ceisteanna a bhaineann le gach ceann de na trí roinn sin, clóbhuailte ar do pháipéar scrúdaithe.

Roinn A: Léigh ar do pháipéar scrúdaithe na treoracha agus na ceisteanna a bhaineann le Roinn A.

Cainteoir 1: Fógra 1

(Canúint na Mumhan)

Cainteoir 2:

Fógraíonn Músaem Chorca Dhuibhne go mbeidh an Músaem ar oscailt go dtí deireadh mhí Mheán Fómhair, idir a deich a chlog ar maidin agus a sé a chlog sa tráthnóna. Tá an Iarsmalann suite i mBaile an Fheirtéaraigh, Contae Chiarraí, agus tá sé lonnaithe sa  tsean-bhunscoil, foirgneamh atá an-oiriúnach.

Tabharfaidh an Músaem siar sa tseanaimsir tú.  Gheobhaidh  tú blaiseadh de gheolaíocht agus de sheandálaíocht na dúiche.  Feicfidh tú iarsmaí ón gClochaois, agus foghlaimeoidh tú, leis, faoin scannán Hollywood, Ryan’s Daughter, a deineadh sa cheantar ag deireadh na fichiú haoise.

Tá gach áis nua-aimseartha ag an Músaem agus cuirfidh cláir ríomhairí ar an eolas tú faoi Chlocha Oghaim Chorca Dhuibhne. Le cabhair an ríomhaire, beidh tú in ann d’ainm féin a scríobh ar Chloch Oghaim.  

Chomh maith le siopa leabhar, ina bhfuil leabhair Bhéarla agus Ghaeilge ar fáil, cuirfear an-fháilte romhat sa chaife.  Ar an mbiachlár beidh bácáil bhaile agus bia úr de gach saghas. 

Tá breis eolais ar fáil ag www.corcadhuibhne.com nó trí ghlaoch a chur ar 066-9156333.

Cainteoir 1: Fógra 2

(Canúint Chonnacht)
Cainteoir 3:

Fógra anseo ó RTÉ Raidió na Gaeltachta.  Tá fáil anois ar an dlúthdhiosca, Ceol agus Foinn, i siopaí ceoil ar fud na tíre.  Sheol Príomh-Stiúrthóir RTÉ, Cathal Goan, an dlúthdhiosca nua seo le deireanas, ag ócáid an-deas i gCasla, Conamara.  Is éard atá ar an dlúthdhiosca ná ceol agus amhráin ó Scoil Samhraidh Willie Clancy.  

Chuile shamhradh, tagann ceoltóirí agus mic léinn le chéile i Sráid na Cathrach, Contae an Chláir agus bíonn ceardlanna agus ranganna ar siúl.  Bunaíodh an Scoil Samhraidh sa bhliain naoi déag seachtó agus a trí i gcuimhne ar an bpíobaire cáiliúil cumasach, Willie Clancy.  Bíonn Raidió na Gaeltachta i láthair ag an scoil, i gcónaí, ag craoladh agus ag taifeadadh an cheoil.

Daichead traic atá ar an albam dúbailte seo.  I measc na ndaoine atá ag casadh ceoil ar an dlúthdhiosca tá Willie Clancy féin, Seán Ryan agus Hugh Healy.  

Dúirt Edel Ní Chuireáin, Ceannaire Raidió na Gaeltachta gur seoid luachmhar é an dlúthdhiosca.  Tá  gach eolas ag www.rnag.ie.

Cainteoir 1: Fógra 3

(Canúint Uladh)

Cainteoir 4
D’fhreastail scaifte mór ar an fhéile idirnáisiúnta, Mary from Dungloe arís i mbliana. Bhí an fhéile ar siúl ar an gClochán Liath, Co. Dhún na nGall ón séú lá is fiche de mhí Iúil go dtí an tríú lá de mhí Lúnasa. Fógraíonn  Coiste Stiúrtha na Féile, go bhfuil an DVD d’fhéile na bliana seo ar fáil anois.

I measc imeachtaí  na féile, bhí ceol sráide, imeachtaí spóirt don chlann ar fad, cluichí biongó,  damhsa is dinnéar agus ceolchoirmeacha. Gach bliain, eagraítear Lá Gaelach agus d’éirigh ar dóigh leis an lá sin arís i mbliana. Tugtar blaiseadh de na himeachtaí seo ar fad ar an DVD. Ag ócáid álainn ar oíche dheireanach na féile, bhronn Mary Kerry Sweeney,  buaiteoir an  chomórtais sa bhliain 2007, a coróin ar  Mary from Dungloe, 2008.  Is féidir an ócáid sin ina hiomláine a fheiceáil ar an DVD.

Bheadh an DVD seo iontach feiliúnach mar bhronntanas do dhaoine ó Dhún na nGall atá ina gcónaí thar sáile. Gabhann an Coiste Stiúrtha buíochas le gach duine a chabhraigh leo chun an fhéile a eagrú agus leis an  lucht trádála  áitiúil as an maoiniú a thug siad.  Tá tuilleadh eolais  faoin DVD ar fáil ar an suíomh www.maryfromdungloe.com.

Cainteoir 1:

Roinn B: Léigh ar do pháipéar scrúdaithe na treoracha agus na ceisteanna a bhaineann le Roinn B.

Cainteoir 1: Comhrá I 

(Canúint na Mumhan)

Pádraig:  
Bail ó Dhia ort, a Mháirín.  Tá cruth álainn curtha agat ar do ghairdín. (Cainteoir 5)
An mbíonn tú amuigh anseo ó dhubh go dubh?

Máirín: 
Bhuel, tá suim mhór agam sa gharraíodóireacht, a Phádraig,  agus tá sé (Cainteoir 2)
an-tábhachtach, dar liom, an oiread bláthanna deasa geala agus is féidir 


a bheith agat i do ghairdín. 

Pádraig:
Tá an-scil agat leis na bláthanna gan dabht.  An dóigh leat go mbeidh 


seans ag An Daingean i mbliana? 

Máirín: 
I gComórtas na mBailte Slachtmhara, an ea? 

Pádraig:
’Sea.... 

Máirín:
Beidh sé an-deacair Cathair na Mart a shárú.  

Pádraig:
Beidh, go deimhin.  Bhíos thuas i Maigh Eo le déanaí, le mo ghaolta 


agus bhuail mé le fear  ó Choiste Bhailte Slachtmhara Chathair na 



Mart. Dúirt sé go bhfuil an baile go léir ar a ndícheall chun an 



phríomhdhuais a bhuachan arís i mbliana...Nach bhfuil an ceart agam go 


bhfuil fo-chomórtas speisialta ann do na bailte le Gaolainn?

Máirín:
Tá.  B’fhéidir go mbeadh seans againn duais a aimsiú ansan...agus ar 


thugais faoi deara, a Phádraig, go bhfuil feabhas mór tagtha ar na 



comharthaí mórthimpeall an bhaile?

Pádraig:  
Thug agus ní dóigh liom go bhfaca mé an oiread sin ciseán bláthanna 


riamh.  Pé scéal é tá cruth iontach ar an mbaile. Ach maidir le gairdíní de, 


a Mháirín, níl aon ghairdín feicthe agam atá chomh haoibhinn le do 


ghairdín féin. An bhfuil aon seans ann go dtiocfá amach liom go Baile an 


Fheirtéaraigh chun slacht a chur ar mo ghairdín féin!

Máirín:
Plámás! Rachainn in aon áit dá mbeadh an íocaíocht i gceart!      


Cainteoir 1: Comhrá 2

(Canúint Chonnacht)

Caitríona:
Ó a Sheáin, tá tú fós anseo, buíochas le Dia.  Tá brón orm go bhfuilim (Cainteoir 1)
déanach.  Tá bullán tinn agam agus bhí orm glaoch ar an tréidlia.

Seán:

Ná bí buartha.  Níl deifir ar bith ormsa.  Suigh síos ansin agus féach ar an (Cainteoir 3)
mbiachlár.  An mbeidh an tréidlia in ann teacht amach chugat?

Caitríona:
Beidh. Dúirt sí go mbeadh sí ann ar a ceathair. An bhfuil do lón ite agatsa?

Seán:

Níl, bhí cupán tae agam agus mé ag feitheamh ortsa, ach sin an méid.  


Ordóidh mé ceapaire ar ball.

Caitríona:
Beidh ceapaire agamsa, freisin...Anois, caithfimid na pleananna seo a 


dhéanamh nó beidh sé ródhéanach chun an lóistín a chur in áirithe.

Seán:

Bhuel tá bróisiúr agam agus sílim go bhfuil na sonraí ar fad ansin.  Sea, 


féach... An Chraobh Náisiúnta sa Treabhadh, Contae Chill Cainnigh.

Caitríona:
Agus na dátaí arís?

Seán:

Tá an dáta anseo in áit éigin... ó sea, ón tríú lá is fiche go dtí an cúigiú lá is 

fiche de Mheán Fómhair.  Sin trí seachtaine ón Máirt seo chugainn.

Caitríona:
Ó, a Sheáin, táim ag súil go mór leis.  Fanfaimid in óstán deas i gCathair 


Chill Chainnigh, más féidir linn.  Cuirfidh mé an lóistín in áirithe um 


thráthnóna.

Seán:

Ar fheabhas.  Tiománfaidh mise agus baileoidh mé tú ag do dhoras an 


mhaidin sin.  Fágfaimid thart ar a sé 
a chlog.

Caitríona:
Agus stopfaimid don bhricfeasta ar an mbealach.

Seán:

An-smaoineamh.  Ceapaim go gceannóidh mé tarracóir nua i mbliana agus 

b’fhéidir go mbeadh deis agam féachaint ar tharracóir nó dhó thíos i gCill 


Chainnigh.

Caitríona:
Beidh, cinnte. Nach mbíonn taispeántas de tharracóirí ann chuile bhliain?  


Táim féin ag smaoineamh ar pháirt a ghlacadh i rang sa  treabhadh.

Seán:

Agus caithfimid dul go dtí an puball.

Caitríona:
Ó sea, is breá liom an puball.  Bíonn rogha gach bia agus togha gach 


dí ann agus ceardaíocht den scoth agus de chuile chineál.

Seán:

Bhuel tá rogha gach bia anseo, freisin. Níl a fhios agam fútsa ach táimse 


stiúgtha leis an ocras. 
Caithfimid na ceapairí sin a ordú.


Cainteoir 1: Comhrá 3

(Canúint Uladh)

Moya:
(Cainteoir 6)
Bhur gcéad fáilte isteach, a lucht éisteachta.  Táimid ag craoladh anocht ó dheisceart Dhún na nGall. Clár lán de cheol agus spraoi atá réitithe againn daoibh. Os mo chomhair amach anseo tá úinéir an óstáin ina bhfuilimid, fear iontach cáiliúil anseo i nDún na nGall, Brian McEniff. A Bhriain, táim ag súil go mór leis an dreas cainte seo.

Brian:
Go raibh maith agat, a Mhoya.  Fáilte romhat go Bun Dobhráin.

(Muiris)

Moya:
Go raibh maith agat...Brian McEniff!  Cá dtosóidh mé?  



Fear suaithinseach, imreoir peile den chéad scoth, gradam All Star agat, 


tríocha bliain caite agat mar bhainisteoir le Cumann Lúthchleas Gael,  fear 

gnó iontach cumasach, buaiteoir Dhuais Uachtarán Chumann Lúthchleas 


Gael 2008. Cad é mar a dhéanann tú é, a Bhriain?

Brian: 
Bhuel, a Mhoya, bhí an t-ádh orm i gcónaí.  Ach creidim freisin go 


ndéanann tú d’ádh féin agus rinne mise é sin trí obair dhian. 

Moya: 
Bhí tú i d’imreoir agus i do bhainisteoir nuair a bhain Dún na nGall a 


gcéad Chraobh Uladh.

Brian:
Sea. B’shin i naoi déag seachtó is a dó. Ní raibh Éire san Aontas 



Eorpach, fiú, ag an am sin!  

Moya:
Agus i naoi déag nócha agus a dó, d’éirigh le Dún na nGall Corn 



Sam Maguire a thabhairt ó thuaidh den chéad uair?  

Brian:
D’éirigh. An lá sin i bPáirc an Chrócaigh, a Mhoya, gan amhras ar bith, 


b’é sin an lá ab fhearr i mo shaol spóirt – go dtí seo! 

Moya:
Agus cad é faoi na hóstáin, a Bhriain? Cad é mar atá ag éirí leo?

Brian:
Tá ag éirí ar dóigh leo.  Déanaim féin agus mo theaghlach iarracht fáilte thraidisiúnta chairdiúil a chur roimh 
dhaoine. Bímid ag iarraidh luach a gcuid airgid a thabhairt do dhaoine, fosta.

Moya:
Bhuel, a Bhriain, tig liom go leor leor ceisteanna eile a chur ort ach faraor 


géar níl an t-am againn. Go raibh míle maith agat, a Bhriain. Anois a 


éisteoirí,  anseo linn tá an grúpa ceoil áitiúil, Spleodar,  agus tá siadsan 


chun cúpla ríl a sheinnt dúinn anois.   


 Cainteoir 1:

Roinn C: Léigh ar do pháipéar scrúdaithe na treoracha agus na ceisteanna a

bhaineann le Roinn C

Cainteoir 1: Mír Nuachta 1

(Canúint na Mumhan) 
Cainteoir 5:

Sula bhfuair na leanaí a laethanta saoire, thug an tAire Oideachais agus Eolaíochta nua, Batt O’ Keefe, cuairt oifigiúil ar na  bunscoileanna i gceantar Mhúscraí. Bhronn sé Duais Timpeallachta ar an scoil,  i Sráid an Mhuilinn, don iarracht atá déanta ag na múinteoirí, agus ag na leanaí, meas ar an timpeallacht a chur chun cinn sa seomra ranga.  Dhein an tAire suntas de na póstaeir ghleoite faoi chúrsaí fuinnimh a bhí déanta ag na leanaí agus a bhí ar crochadh ar na fallaí. Leag an tAire béim ar a thábhachtaí is atá sé athchúrsáil a dhéanamh i gcónaí.  Tógadh grianghraf den Aire, leis na leanaí, i ngairdín na scoile.

Chuaigh an tAire ar aghaidh, ansan, go dtí  Páirc Thionsclaíoch Mhaigh Chromtha, áit a bhfuil gnóthaí éagsúla lonnaithe. Thug an tAire aitheantas ar leith do riarthóirí na Páirce  mar go ndeineann gach gnó sa Pháirc Thionsclaíoch iarracht speisialta cúrsaí timpeallachta a chur san áireamh ina gcuid gnó.  Bhronn an tAire, Gradam Gnó Eco ar Chomhlacht Innealtóireachta Uí Dhonnabháin atá suite in Áth an Chóiste agus mhol sé na cleachtais mhaithe oibre atá á gcur i bhfeidhm ag an gcomhlacht,  ó thaobh athchúrsála agus úsáid fuinnimh de.  

Cainteoir 1: Mír Nuachta 2

(Canúint Chonnacht) 

Cainteoir 1:
Tá margadh urraíochta déanta idir Bord Peile Chontae na Gaillimhe agus Aer Árann.  Pósadh iontach is ea é, den traidisiún agus den nua-aimsearthacht.  

Nuair a bhí an conradh urraíochta sínithe ag Cathaoirleach Bhord Peile na Gaillimhe, John Joe Holleran, dúirt sé go raibh ríméad air.  Bíonn sé tábhachtach, dar leis, urraíocht a fháil ó ghnó áitiúil.  Ar ndóigh, thosaigh Aer Árann amach mar sheirbhís áitiúil i gContae na Gaillimhe, ach tá forbairt ag teacht ar ghréasán Aer Árann gach lá.  Tá eitiltí acu anois go Sasana, go dtí an Fhrainc agus go dtí an Spáinn.  Dúirt Pádraig Ó Céidigh, Cathaoirleach Aer Árann, go gcuirfeadh an nasc le foirne na Gaillimhe, go mór le híomhá Aer Árann ar fud na tíre agus ar fud an domhain.

Conradh cúig bliana atá sínithe agus mar chuid den mhargadh beidh lógó Aer Árann ar gheansaithe Fhoireann Shinsearach na Gaillimhe. 
Cainteoir 1: Mír Nuachta 3

(Canúint Uladh)

Cainteoir 6:

D’fhógair Bus Éireann inné nach mbeadh seirbhís bhus ann níos mó idir Busáras, i mBaile Átha Cliath, agus Paiteago, i gContae Dhún na nGall.  Chuir an nuacht  díomá  mhór ar oilithrigh a théann go rialta go Purgadóir Naomh Pádraig ar Loch Dearg. Ón mbliain naoi déag caoga agus a ceathair, bhíodh an tseirbhís bhus seo ar fáil i rith an tsamhraidh, ach le blianta beaga anuas tá laghdú tagtha ar líon na ndaoine a bhaineann úsáid as an tseirbhís.  Dúirt urlabhraí ó Bhus Éireann nach bhféadfaí an tseirbhís a chosaint ar chúiseanna trádála agus airgid.

Tá Purgadóir Naomh Pádraig suite ar oileán beag i lár Loch Dearg, thart ar cheithre mhíle ó thuaidh ó Phaiteago.  Tugann thart ar fhiche míle oilithreach cuairt ar Loch Dearg achan bhliain.  Glacann siad páirt i gclár spioradálta traidisiúnta atá an-dian agus a chuireann béim ar an troscadh, ar an bpíonós agus ar an bpaidreoireacht.  

Dúirt Deborah Maxwell, bainisteoir an Ionaid Oilithreachta, go raibh sí dóchasach go gcuirfeadh fear gnó áitiúil  seirbhís bhus nua ar fáil ó Bhéal Átha Seanaidh go Paiteago.  Dúirt sí go raibh daoine ag teacht ar oilithreacht chuig an oileán naofa, ó áiteanna ar fud na hEorpa, le míle bliain anuas agus go raibh sí ag súil leis go mbeadh daoine fós ag teacht chuig an oileán go ceann míle bliain eile.

Cainteoir 1:

Tá an triail thart anois. Go raibh maith agaibh.

